
Праваабарончыя матэрыялы  
можна таксама прачытаць 

Сітуацыя 
застаецца
складанай
На сесіі Савету ААН 
па правах чалавека 
зноў крытыкавалі 
Рэспубліку Беларусь
 
У Жэневе працягваецца 15 

се сія Савету ААН па правах ча-
лавека. У першы ж дзень, 13 ве-
расьня, Вярхоўны камісар ААН 
па правах чалавека Наванэтэм 
Пілай пакрытыка вала Бела-
русь за становішча з правамі 
недзяржаўных арга нізацыяў. 

17 верасьня крытыка ў 
бок нашай краіны працягну ла-
ся. Прадстаўнік Бельгіі Алекс 
ван Мэўвэн ад імя Еў ра саю-
зу адзначыў: "Еўрасаюз спа-
дзяец ца, што прэзідэнцкія вы-
бары ў Беларусі адбудуцца 
без парушэньняў правоў ча-
лавека, у прыватнасьці права 
на свабоду слова і грамадзкіх 
аб’яднаньняў. Еўрасаюз такса-
ма за клікае бе ларускія ўлады 
ўвесьці мараторый на сьмя-
ротнае пакараньне".

Апрача Беларусі, краіны, 
пра сі туацыю з правамі ча-
лавека ў якіх распавёў Алекс 
ван Мэўвэн, сталі Іран, Бах-
рэйн, Судан, Самалі, М’янма, 
Паўночная Карэя і Кітай.

Прадстаўнікі краінаў з са-
мымі вы сокімі стандартамі 
дэмакратыі і правоў чалаве-
ка ў сьвеце – Нарвегія і Шве-
цыя – таксама з жалем узгадалі 
становішча з правамі чалавека 
ў Беларусі.

Беларуская дэлегацыя ска-
рысталася сваім правам адка-
заць на крытыку. Прадстаўнік 
Пастаян най місіі Беларусі пры 
ААН Андрэй Таранда адзна-
чыў: "Мы хацелі б заклікаць 
дэлегацыю Нарвегіі адмовіцца 
ад інтэрпрэтацыйных заяваў 
па выступленьні Вярхоўнага 
Камісара, якія яна агучвае з 
мэтай легітыміза цыі сваіх за-
клапочанасьцяў".

Нагадаем, па выніках 8-й 
п ра   цоўнай сесіі Універ саль-
нага перыядычнага агляду, 
які пра йшоў у траўні, замеж-
ныя ўрады сфармулявалі 
для Беларусі 93 рэкаменда-
цыі па паляпшэньні сітуацыі 
з правамі чалавека. 

Вядомы ва ўсім сьвеце музыка і актывіст 
Стынг падтрымаў намаганьні праваабаронцаў 
у барацьбе за адмену сьмяротнага пакарань-
ня ў Беларусі. Стынг, пасьля выступу з кан-
цэртам у Менску ў ходзе сусьветнага турнэ, 
сустрэўся з праваабаронцамі, каб падпісаць 
петыцыю за адмену сьмяротнага пакарань-
ня ў рамках апошняга этапу кампаніі, якую 
праводзіць Беларускі Хельсінскі Камітэт, пра-
ваабарончы цэнтр "Вясна" і "Міжнародная 
Амністыя". "Час гэта зьмяніць", – сказаў 
Стынг у сваім відэазвароце. 

"Прывітаньне, мяне завуць Стынг і я су-
праць сьмяротнага пакараньня ва ўсіх вы-
падках – таму што я веру ў чалавечую год-
насьць. Толькі адна краіна ў Еўропе прымя-
няе сьмяротнае пакараньне – Беларусь. Час 
гэта зьмяніць. Няхай ваш голас пачуюць, 
падпішыце петыцыю супраць сьмяротнага 
пакараньня ў Беларусі, і давайце спынім гэта 
– раз і назаўсёды. Дзякуй".  

Беларусь – апошняя ў Еўропе краіна, у 
якой дагэтуль прымяняецца сьмяротнае па-
караньне. Андрэй Жук і Васіль Юзэпчук былі 
пакараныя сьмерцю ў сакавіку гэтага году. 
Яшчэ двое беларускіх грамадзянаў былі асу-
джаныя да сьмяротнага пакараньня ў траўні, 
іх хадайніцтвы пра абскарджаньне прысуду 
былі адхіленыя ў верасьні. Яшчэ адзін сьмя-
ротны прысуд быў вынесены ў верасьні. 

Апрача Стынга гэтую петыцыю падпісалі 
вядомыя беларусы: пісьменьнікі Сьвятлана 

"Час гэта зьмяніць" 
Стынг падтрымаў кампанію 
за адмену сьмяротнага пакараньня ў Беларусі

Алексіевіч і Уладзімір Арлоў, музыкі Лявон 
Вольскі (NRM) і Уладзімір Пугач (J:Mors). Гэты 
крок дапаможа прыцягнуць увагу людзей ва 
ўсім сьвеце да праблемы, якая ня ведае на-
цыянальных межаў...

Алег ГУЛАК, Стынг і Валянцін СТЭФАНОВІЧ.

З 20 па 22 верасьня старшыня ПЦ 
"Вясна" Алесь Бяляцкі, яго намесьнік 
Валянцін Стэфановіч і старшыня 
"Беларускага Хельсінскага Камітэту" 
Алег Гулак знаходзіліся з візітам у 
Бруселі, дзе правялі шэраг сустрэчаў 
з прадстаўнікамі Еўрапейскага Са-
юзу. Адна з асноўных тэмаў, што 
абмяркоўвалася падчас гэтых сус-
трэчаў – незалежнае назіраньне і 
кампанія "Праваабаронцы за сва-
бодныя выбары". 

Як паведаміў Алесь Бяляцкі, 
кампанія "Праваабаронцы за сва-
бодныя выбары" прэзентавалася на 
высокім узроўні. Графік сустрэчаў 
быў вельмі насычаны. 20 верасьня 
каардынатары кампаніі сустракаліся 
з прадстаўніком Вярхоўнага каміса-
ра ЕС па пытаньнях правоў чалавека 
Рыінай Кіонка (Riina Kionka), пасьля – 
з прадстаўнікамі Еўрапейскай Камі сіі, 
якія ад розных ведамстваў працуюць 
па пытаньні Беларусі. Таксама ў гэты 
дзень праваабаронцы правялі прэс-
канферэнцыю для журналістаў з роз-
ных краінаў ЕС.  21 верасьня была 
сустрэча ў МЗС Бельгіі, 22 верась-
ня – з прадстаўнікамі нацыянальных 
дэлегацыяў у Еўрапарламенце, ся-
род якіх былі французы, фіны, датча-
не, палякі, вялікабрытанцы і інш. 

Кіраўнік ПЦ "Вясна" адзначыў, 
што ўсе гэтыя сустрэчы праходзілі 
ў дзелавым фармаце, правааба-
ронцам задавалі шмат пытаньняў, 
якія найперш датычыліся агуль-

Каб пазьбегнуць масавых рэпрэсіяў
Беларускія праваабаронцы абвясьцілі ў Бруселі 
пра кампанію па назіраньні за прэзідэнцкімі выбарамі

най сітуацыі з правамі чалавека ў 
Беларусі напярэдадні прэзідэнцкіх 
выбараў і на пачатковым этапе гэтай 
палітычнай кампаніі, зьменаў у вы-
барчым заканадаўстве, унутранага 
і міжнароднага назіраньня і грамад-
зкай ініцыятывы "Праваабаронцы за 
свабодныя выбары". Прадстаўнікоў 
ЕС цікавілі прагнозы наконт далей-
шага  разьвіцьця сітуацыі ў Беларусі 
падчас наступных этапаў выбарчай 
кампаніі і пасьля выбараў. 

– Па ўсіх гэтых пытаньнях яны 
атрымалі ад нас інфармацыю. На-
шыя ацэнкі былі дастаткова песі міс-
тычныя ў плане сітуацыі з грамадзкі-
мі і палітычнымі свабодамі, якая 
склалася на сёньня ў Беларусі. Мы 
ацэньваем гэту сітуацыю як ненар-
мальную, непадрыхтаваную да пра-
вядзеньня свабодных, дэмакратыч-
ных і празрыстых выбараў. Перась-
ледуюцца незалежныя СМІ і пер-
санальна журналісты, грамадзкія 
і палітычныя актывісты, – кажа А. 
Бяляцкі. – У прыватнасьці, мы казалі 
пра крымінальную справу, узбуджа-
ную супраць Уладзіміра Някляева і 
яго паплечнікаў, а таксама шматлікія 
адміністрацыйныя перасьледы на 
працягу гэтага году і ў апошні час. Мы 
казалі пра нерэгістрацыю грамадзкіх 
арганізацыяў, цяжкасьці ў рэгістра-
цыі новых палітычных партыяў. 
Адзначалі і тое, што ўмовы для па-
тэнцыйных кандыдатаў у прэзідэнты 
зьяўляюцца няроўнымі. Відавочна, 

што кандыдат, які прадстаўляе 
сістэму выканаўчай улады, мае 
значна больш прэферэнцыяў і маг-
чымасьцяў для правядзеньня сваёй 
выбарчай кампаніі. 

Таксама падчас усіх сустрэчаў, 
паводле словаў А. Бяляцкага, гучалі 
пытаньні пра сьмяротнае пакарань-
не ў Беларусі і сьмерць журналіста 
Алега Бябеніна. 

– У пытаньні пра Алега Бябені-
на мы паведамілі, што патрабу-
ем праз рыстага расьсьледаваньня 
ўсіх нюансаў, усіх эпізодаў, датыч-
ных яго сьмерці, каб само расьсь-
ледаваньне адбывалася галос-
на, каб і журналісты і грамадзкаць 
мелі магчымасьць доступу да гэтай 
інфармацыі, – падкрэсьліў кіраўнік 
"Вясны".

Падчас свайго візіту ў Брусель пра-
ваабаронцы заклікалі еўрапейскую 
супольнасьць з вялікай адказнась-
цю адсочваць сітуацыю з правамі 
чалавека ў Беларусі на працягу 
выбарчай кампаніі і не дапусьціць 
пагаршэньня гэтай сітуацыі. Пры 
фіксаваньні фактаў перасьледу 
грамадзкіх актывістаў, прэтэндэнтаў 
у кандыдаты ў прэзідэнты рэакцыя з 
боку ЕС павінна быць хуткай і адназ-
начнай. Кіраўнікі беларускіх праваа-
барончых арганізацыяў спадзяюцца, 
што гэты візіт дапаможа прадухіліць 
магчымыя масавыя рэпрэсіі супраць 
удзельнікаў выбарчай кампаніі і не-
залежных назіральнікаў.

Грамадзкія актывісты зладзілі пер-
форманс ў касьцюмах персанажаў 
папулярнага мультфільма "Шрэк" 
каля будынку Міністэрства замеж-
ных справаў Беларусі. Удзельнікі вя-
сёлай працэсіі нагадалі дыпламатам, 
што "абяляць аўтарытарны рэжым 
на міжнароднай арэне – гэта марная і 
няўдзячная справа". Хэпэнінг адбыўся 
ў рамках кампаніі Асамблеі НДА "Стоп 
193.1!". 

Сатырычная акцыя стала адка -
зам на крывадушную пазіцыю ўла даў. 
"За апошні год мы шматкроць чу лі 
абяцаньні з боку чыноўнікаў Мінюсту, 
ад дэпутатаў Палаты прадстаўнікоў 
аб скасаваньні крымінальнай ад-
казнасьці за дзейнасьць ад імя не-
зарэгістраванай арганізацыі. Ад-
нак, днямі прадстаўнікі МЗС заявілі 
з трыбуны ААН, што аніякіх захадаў 
па дэкрыміналізацыі грамадзкай 
актыўнасьці не плануецца! Карацей, 
усе мы ў закладніках у прынца Фар-
куада, якому грамадзкі актывізм не-
зразумелы і страшны", – распавяла 
ўдзельніца акцыі Алёна Валынец.  

15 верасьня МЗС Беларусі ад-
правіла ў ААН дакумент пад назвай 
"Меркаваньні і адказы Рэспублікі Бе-
ларусь па высновах і/альбо рэкамен-

Шрэк гуляў каля МЗС
дацыях, прынятых для далейшага 
раз гляду кампетэнтнымі дзяржаўны-
мі органамі ў рамках Універсальна га 
перыядычнага агляду 14 траўня 2010 
го ду". З гэтага дакументу вы нікае, 
што ўлады ўхіліліся ад вырашэнь-
ня прынцыповых пытаньняў, пра-
цягваючы заяўляць пра адсут насьць 
сур’ёзных праблемаў з правамі ча-
лавека ў Беларусі. Так, напры-
клад, у "Меркаваньнях..." несум-
ленна сьцьвярджаецца: "Беларусь 
не прымае рэкамендацыю аднос-
на скасаваньня артыкулу 193.1 
Крымінальнага кодэксу. Дадзены 
артыкул скіраваны на спыненьне 
дзейнасьці ў Беларусі экстрэмісцкіх 
групаў і арганізацыяў..." 

Казачны герой Шрэк адправіўся 
наўпрост у МЗС з загадзя падрых-
таванай заявай. У дакуменце, адра-
саваным дыпламатам, зазначала-
ся: "...мы абураныя неабгрунтава-
ным і ганебным для нашай краіны 
ігнараваньнем рэкамендацыяў Рады 
па правах чалавека ААН. Мы лічым, 
што адмаўленьне МЗС праблемаў са 
свабодай асацыяцыяў дэманструе 
нежаданьне Міністэрства забясь-
печыць выкананьне міжнародных 
дамоваў у галіне правоў чалавека, 

ратыфікаваных Рэспублікай Бела-
русь". 

У акцыі ўзялі ўдзел прадстаўнікі 
Асамблеі НДА, праваабарончага 
цэнтру "Вясна", Моладзі БНФ, Іні-
цыятывы ды іншых дэмакратыч-
ных няўрадавых аб’яднаньняў. Пер-
форманс ля сьценаў МЗС прайшоў 
напярэдадні 15 сесіі Рады па пра-
вах чалавека ААН. У межах сесіі быў 
зацьверджаны канчатковы дакумент 
з ацэнкай становішча з правамі ча-
лавека  ў Беларусі.

22-25 верасьня 
ў Вільні прайшоў шэраг
мерапрыемстваў, на якіх
вялікая ўвага была 
адведзеная сітуацыі 
з правамі чалавека 
і становішчу 
праваабаронцаў у Беларусі. 

22-23 верасьня праходзіла Штога-
довая сустрэча сеткі дамоў правоў ча-
лавека – форуму супрацоўніцтва па-
між існуючымі і ствараемымі Дама мі 
правоў чалавека, якія аб'ядноўваюць 
70 НДА ў 15 краінах. Удзельнікамі 
Штогадовай сустрэчы СДПЧ у Вільні 
сталі каля 60 праваабаронцаў з 17 
краінаў. Удзельнікі Штогадовай су-
стрэчы СДПЧ накіравалі Аляксандру 
Лукашэнку зварот з заклікам пры-
няць тэрміновыя меры па выкананьні 
міжнародных стандартаў у галіне 
правоў чалавека, адзначыўшы глы-
бокую заклапочанасьць сур'ёзнымі 
сістэмнымі праблемамі ў галіне 
правоў чалавека ў Беларусі. 

24 верасьня адбылася міжна-
родная праваабарончая канферэн-
цыя, дзе разглядалася сітуацыя з 
правамі чалавека ў Беларусі і краінах 
Балтыйскага рэгіёну, удзельнікамі 
якой сталі каля 150 прадстаўнікоў 
праваабарончага руху, у тым ліку 
каля 80 беларускіх праваабаронцаў. 
На канферэнцыі выступілі намесьнік 
старшыні падкамітэту па правах ча-
лавека Еўрапарламенту Лайма Ан-
дрыкене, літоўская парламентарый 
Марыя Аушрыне Павілёніне, амба-
садар Каралеўства Нарвегіі ў Літве 
Стэйнар Гіл, прадстаўнікі офісу 
Вярхоўнага камісара па правах чала-
века ААН, камісара Савету Еўропы 
па правах чалавека, аддзелу па 
правах чалавека і дэмакратыі МЗС 
Нарвегіі, прадстаўнікі праваабарон-
чых арганізацыяў Беларусі, Літвы, 
Латвіі, Эстоніі і іншых краінаў. Канфе-
рэнцыя завяршылася бліскучым вы-
ступам прафесара ўніверсітэту Осла, 
першага віцэ-прэзідэнта Венецыян-
скай камісіі Яна Эрыка Хельгесена, 

Праблемы сур'ёзныя і сістэмныя

які ў свой час узначальваў групу ў 
ААН, якая займалася распрацоўкай 
гэтак званай Дэкларацыі аб праваа-
баронцах. 

25 верасьня стаў самым важным 
для праваабаронцаў з Беларусі, бо ў 
гэты дзень адбыўся ІІ Беларускі пра-
ваабарончы форум (нагадаем, што 
І адбыўся ў студзені 2004 году пад 
Менскам). Удзельнікамі Форуму сталі 
каля 80 прадстаўнікоў 17 беларускіх 
праваабарончых арганізацыяў, ся-
род якіх Беларускі дом правоў чала-
века, Праваабарончы цэнтр "Вясна", 
Беларуская асацыяцыя журналістаў, 
Беларускі Хельсінскі Камітэт, Цэнтр 
па правах чалавека, Правааба-
рончы альянс, Прававая дапамога 
насельніцтву, Камітэт абароны рэ-
прэсаваных "Салідарнасьць", Тава-
рыства беларускай мовы і іншыя. 
Вітальная тэлеграма Форуму была 
даслана Фондам разьвіцьця пра-
вавых тэхналогіяў і Цэнтрам пра-
вавой трансфармацыі. На Форуме 
прысутнічалі таксама каля 20 замеж-
ных гасьцей.

На Форуме была абмеркаваная 
агульная сітуацыя з правамі чалаве-
ка ў краіне, найбольш эфектыўныя 
срод кі абароны і ўзнаўленьня паруша-
ных правоў, магчымасьці для больш 
цеснага супрацоўніцтва і салідарных 
дзеяньняў праваабаронцаў Беларусі. 
Казалася пра неабходнасьць па-

шырэньня сфераў праваабарончай 
дзейнасьці, пашырэньня кола лю-
дзей, заангажаваных у праваабарон-
чую дзейнасьць. 

Удзельнікамі Форуму былі ўхва-
леныя два вельмі важных дакумен-
ты: Стратэгія беларускага праваа-
барончага руху "Правы чалавека 
2010: гарызонты будучыні" (даку-
мент будзе далей напаўняцца прак-
тычным зьместам Працоўнай гру-
пай, у якую запрошаны прадстаўнікі 
арганізацыяў-удзельніцаў Форуму, 
а таксама арганізацыяў, якія на ім 
не прысутнічалі, але хацелі б далу-
чыцца да супольнай працы) і Рэза-
люцыя "Становішча з правамі чала-
века ў Беларусі застаецца недапуш-
чальна кепскім і патрабуе сістэмных 
захадаў па выпраўленьні".

– Спадар Алесь, наколькі адка  зы 
беларускіх уладаў на рэкамен  да  цыі, 
зьмешчаныя ва Універсальным пе-
рыядычным аглядзе, паказваюць 
імкненьне ўладаў пачаць дыялог 
з еўрапейскай супольнасьцю па 
паляпшэньні сітуацыі з правамі 
чалавека?

– Уважліва азнаёміўшыся з адка-
замі, на жаль, прыходзіш да высно-
вы, што гэта сапраўды ўсяго толькі 
меркаваньні беларускага боку, бо рэ-
альных адказаў, рэальнага жаданьня 
штосьці зьмяніць, зыходзячы з тых, 
вельмі сур’ёзных, рэкамендацыяў, 
якія былі зробленыя нацыянальнымі 
дэлегацыямі розных краінаў, няма. Ад-
казы ня маюць дакладнага характару і 
нагадваюць фармальную адпіску, ня-
гледзячы на сур’ёзнасьць пытаньняў.

Відавочна, што беларускія ўлады 
не зрабілі аніякіх высноваў з жорсткай 
крытыкі міжнароднай супольнасьці 
па татальных парушэньнях у галіне 
грамадзянскіх і палітычных свабодаў 
у Беларусі, ня здолелі па-шчыраму, 
па-сур’ёзнаму паставіцца да гэтых 
прапановаў і фактычна ўсё спусьцілі 
на тармазах.

Больш таго, мне падаецца, што сам 
дакумент з боку беларускага ўраду, ня-
гледзячы на тое, што ён напісаны 
стрыманай дыпламатычнай мовай, 
выяўляе цынічны характар гэтых 
адказаў, паколькі амаль ні на адно пы-
таньне, пастаўленае нацыянальнымі 
дэлегацыямі многіх краінаў перад бе-
ларускім урадам, што прымалі ўдзел у 
абмеркаваньні рэкамендацыяў, адказу 
па сутнасьці не было. 

Вось, напрыклад, рэкаменда-
цыя 98.4, адносна катаваньняў і 
гвалту. Улады ў адказе сьцьвярджа-
юць, што на заканадаўчым узроўні 
ўсё добра, што дзейнічае шмат 
інструментаў абароны асобаў ад 
катаваньняў, гвалту і іншага, зьне-
важаючага чалавечую годнасьць 
пакараньня. Таму гэтае пытаньне 
прызнанае непрымальным. Нібыта 
на самой справе ў Беларусі не існуе 
катаваньняў ды гвалту і ніякіх да-
датковых мераў па іх спыненьні  ў 
месцах утрыманьня зьняволеных  і 
падчас адбываньня пакараньняў не 
патрабуецца. Але ж факты сьвед-
чаць зусім пра іншае. І гэта зафік-
савана ў Альтэрнатыўным дакла-
дзе, прадстаўленым у Раду па пра-
вах чалавека ААН праваабаронцамі. 
Нават само азначэньне катаваньня 

Алесь БЯЛЯЦКІ: 

"Улада паглыбляе палітычны 
і сацыяльны крызіс..."

ў беларускім заканадаўстве дагэтуль 
ня вызначана.

Наступная рэкамендацыя тычыц-
ца сродкаў масавай інфармацыі. 
Закіды беларускаму ўраду закраналі 
тэму абмежаваньня распаўсюду і 
атрыманьня інфармацыі, цяжкасьцяў 
пры рэгістрацыі новых перыядычных 
выданьняў, перасьлед журналістаў. 

Аднак у абсалютна бюракратыч-
ным адказе пералічваецца коль-
касьць дзяржаўных і прыватных за-
рэ  гістраваных СМІ і паведамляец-
ца, што ніякіх абмежаваньняў у рас-
паўсюдзе інфармацыі не існуе. Гэта, 
маўляў, сьведчыць пра спрыяльныя 
ўмовы для дзейнасьці сродкаў ма-
савай інфармацыі і свабоды слова ў 
Беларусі. 

Тыя, хто рэальна ведае, што 
робіцца ў нас са свабодай слова, ве-
дае аб шматлікіх фактах нерэгістрацыі 
новых выданьняў, няроўных умо-
вах існаваньня для дзяржаўных і 
недзяржаўных СМІ, бясконцых фінан-
савых праверках і папярэджань-
нях незалежным выданьням з боку 
міністэрства юстыцыі, ведае пра пе-
расьлед і пагрозы ў бок незалежных 
журналістаў. Такі адказ уладаў трэ-
ба лічыць непрыхаванай хлусьнёю і 
зьдзекамі над рэчаіснасьцю.

 Тое ж тычыцца і права на сва-
боду асацыяцыяў. Беларускія ўлады 
цалкам адкідаюць рэкамендацыі 
УПА. Між тым права на стварэнь-
не новых грамадзкіх арганізацыяў 
паўсюдна абмяжоўваецца, як і дзей-
насьць тых, што былі зарэгістраваныя 
раней. Ізноў жа называецца коль-
касьць зарэгістраваных грамадзкіх 
арганізацыяў і палітычных партыяў 
і сьцьвяржаецца, што абмежаваньні 
існуюць толькі для тых грамадзкіх 
арганізацыяў, якія займаюцца пра-
пагандай вайны, экстрэмісцкай дзей-
насьцю альбо распальваньнем са-
цыяльнай, рэлігійнай альбо расавай 
варажнечы. Але гэта і так наўпрост 
прапісана ў Канстытуцыі.

А што казаць тады пра сотні і сотні 
незарэгістраваных грамадзянскіх 
ініцыятываў, у тым ліку і правааба-
рончых? Напрыклад, Праваабарон-
чы цэнтр "Вясна" тройчы грукаўся 
ў дзьверы Міністэрства юстыцыі, 
атрымліваючы адмову за адмовай. 
А колькі спробаў за плячыма ў "Бе-
расьцейскай Вясны", У Маладога 
Фронту ды іншых арганізацыяў ды 
партыяў? Варта адзначыць заліш-

Беларусь праігнаравала большую частку рэкамендацыяў, 
адрасаваных краіне пры разглядзе ўніверсальнага перыядычнага 
агляду (УПА),  Рады па правах чалавека ААН. Гэта стала вядома 
з Меркаваньняў і адказаў Рэспублікі Беларусь па вывадах, 
прынятых для далейшага разгляду кампетэнтнымі органамі 
ў ходзе УПА  15 траўня 2010 г. Пра зьмест і прынцыповае 
значэньне для грамадзянскай супольнасьці краіны 
гэтых рэкамендацыяў пойдзе гаворка са старшынём 
Праваабарончага цэнтру "Вясна"  Алесем БЯЛЯЦКІМ.

нюю складанасьць Законаў аб дзей-
насьці грамадзкіх аб’яднаньняў і  
палітычных партыяў, якія патра-
буюць сьпецыяльных юрыдычных 
ведаў як пры рэгістрацыі, так і падчас 
дзейнасьці няўрадавых арганізацыяў. 
Заканадаўства многіх іншых краінаў 
па гэтым пытаньні значна спрошча-
нае, не такое зафармалізаванае як 
у нас, што дазваляе НДА эфектыўна 
дзейнічаць на карысьць грамадзян-
скай супольнасьці.

Непрымальным названае і пы-
таньне гвалтоўнага зьнікненьня грама-
дзянаў, хаця размова вялася пра кан-
крэтных зьніклых асобаў палітыкаў і 
журналіста ў 1999 -2000 гадах. У адка-
зе гаворыцца аб тым, што ў Беларусі 
ад сутнічаюць сьведчаньні пра тое, што 
дзяржорганы і чыноўнікі мелі адносі ны 
да падобнай злачыннай дзейнасьці. 
Аднак і даклад вядомага палітыка 
Хрыстаса Пургурыдэса, і шматлікія 
выступы беларускіх праваабаронцаў 
утрымлівалі пералік прозьвішчаў і 
асобаў, якія рэальна маглі мець да 
гэтага дачыненьне, сур’ёзна праку-
ратурай успрынятыя не былі. Лепей 
зрабіць выгляд, што такой праблемы 
ў Беларусі не існуе.

Сярод непрымальных і рэкамен-
дацыя аб тым, што ў Беларусі да 
суда прыцягваюць грамадзянаў па 
палітычных матывах. Улады беза-
пеляцыйна адказваюць, што падоб-
ныя факты не пацьвярджаюцца. Але 
практыка апошніх шаснаццаці гадоў 
сьведчыць зусім пра адваротнае. Гэта 
чарговая хлусьня! Тысячы грамадзкіх 
актывістаў, сярод якіх  такія вядо-
мыя палітыкі,  як Аляксандр Казулін,  
Павел Севярынец, Мікалай Стат-
кевіч, Андрэй Клімаў, Міхаіл Чыгір, 
Уладзімір Кудзінаў былі прыцягнутыя 
да крымінальнай і адміністрацыйнай 
адказнасьці за сваю палітычную дзей-
насьць, шмат хто з іх быў прызнаны 
вязьнямі сумленьня  міжнароднай пра-
ваабарончай арганізацыяй "Amnesty 
International". Такая практыка перась-
леду палітычных апанентаў з боку 
беларускіх уладаў, на жаль, працяг-
ваецца.

– Але ж нешта з гэтых рэка-
мендацыяў Беларусь усё-ткі пры-
няла альбо выконвае?

– Патрэбна зазначыць, што ўсе 
адказы на 38 рэкамендацыяў мож-
на падзяліць на некалькі катэгорыяў: 
прымальныя, непрымальныя, якія 
рэалізаваныя, і якія знаходзяцца на 
стадыі рэалізацыі. Дык вось, нават 
тут узьнікае шмат пытаньняў. Напры-
клад, беларускія ўлады сьцьвярджа-
юць што рэалізаваныя рэкаменда-
цыі па нацыянальных меншасьцях, 
ані якай дыскрымінацыі ні грама-
дзянаў, ні іх арганізацыяў не існуе, 
і дзяржава фінансава садзейнічае 
іх разьвіцьцю. Ізноў ілгуць. Куды 
тады падзець грандыёзны скандал 

№18 (279)з прад стаўнікамі польскай нацыя-
нальнай меншасьці, які адбыўся на 
пачатку гэтага году? Неаднаразо-
ва канфіскоўваліся польскамоўныя 
бюлетэні, часопісы, многіх актывістаў 
перасьледавалі ў адміністрацыйным 
парадку, праводзіліся фінансавыя 
праверкі, шчыравала КДБ.

Таксама ўлады сьцьвярджаюць, 
што ў грамадзтве рэалізаваны прын-
цып роўнасьці паміж мужчынамі і жан-
чынамі. Але мы бачым, і гэта пацьвяр-
джае нават афіцыйная статыстыка, што 
жанчыны ня маюць роўнасьці ў апла-
це працы, у прафесійнай дзей насьці, 
у грамадзка-палітычным жыць ці. Гэта 
праблемы схаванай дыс кры мінацыі, 
схаванай гендэрнай няроў насьці, якія 
існуюць у многіх краінах, іс нуюць так-
сама і ў нас. І тут трэба не тру  біць пе-
раможна ў пустыя трубы, а зай  мацца 
выпраўленьнем сітуацыі па ста янна, з 
году ў год. А вось Беларусь умо  мант 
рэалізавала гэтую праблему "на папе-
ры" у адказе на рэкамендацыі УПА.

І яшчэ. Даволі актуальная цяпер 
сітуацыя з прэзідэнцкімі выбарамі. 
У рэкамендацыях сьцьвярджалася, 
што заканадаўства па выбарах і самі 
выбарчыя працэдуры зьяўляюцца 
недэмакратычнымі, непразрыстымі, 
несвабоднымі. Гэтыя сьцьверджаньні 
не дарэмныя: усе беларускія выба-
ры за апошнія 10 гадоў праводзіліся 
з найгрубейшымі парушэньнямі і не 
пры знаваліся міжнароднай суполь-
насьцю. Аднак улады перакананыя, 
што ў Беларусі "адсутнічае неабход-
насьць у рэфармаваньні выбарчага 
заканадаўства". Улады спасылаюц-
ца на тое, што такія зьмены адбыліся 
і яны забясьпечылі большую дэмакра-
тызацыю. На самой справе беларускія 
праваабарончыя арганізацыі, якія 
праводзілі назіраньне за выбарамі 
ў мясцовыя Саветы вясною гэтага 
году, прыйшлі да адваротнай высно-
вы: зьмены, унесеныя ў выбарчае 
заканадаўства ў студзені 2010 году, 
мала што зьмянілі, мелі касьметыч-
ны характар і амаль не паўплывалі 
на паляпшэньне празрыстасьці і дэ-
макратычнасьці выбараў.

Падсумоўваючы адказы бела-
рускага боку, зазначу, што 18 рэка-
мендацыяў, прапанаваных на раз-
гляд беларускім уладам, цалкам 
прызнаныя імі непрымальнымі, 12 
рэкамендацыяў нібыта рэалізаваныя,  
адна знаходзіцца на стадыі рэалізацыі 
і 3 былі прынятыя да выкананьня. 
Гэты аналіз паказавае, што, па вя лікім 
рахунку, улады праігнаравалі заўвагі 
міжнароднай супольнасьці і ніякіх 
зьменаў у практыцы пашырэньня сва-
бодаў і дэмакратычных прынцыпаў ча-
каць пакуль не даводзіцца.

Такія адказы ніякім чынам ня мо-
гуць задаволіць беларускіх права-
абаронцаў. У тым, што праблемы з 
правамі чалавека  маюць у белару-
скай дзяржаве такія агромністыя па-
меры і Беларусь на сёньня зьяўляец ца 
фактычна краінай трэцяга гатунку – у 
гэтым  вінаватыя беларускія ўлады. На 
жаль, беларускія ўлады не спрыяюць 
аздараўленьню сітуацыі, а наадварот, 
паглыбляюць грамадзкі, палітычны і 
сацыяльны крызіс, у якім знаходзіцца 
беларускі народ.

Па ўсёй краіне мясцовыя выканаўчыя і распарадчыя органы вызначыліся 
з месцамі, дзе забаронена зьбіраць подпісы за вылучэньне кандыдатамі ў 
прэзідэнты. Інфармацыя, атрыманая з розных рэгіёнаў, сьведчыць, што ў 
большасьці населеных пунктаў цяжка знайсьці прыдатныя для збору подпісаў 

месцы, каб не патрапіць пад дзеяньне забароны мясцовых уладаў.

Дзе забаронена зьбіраць 
подпісы выбаршчыкаў?

Салігорск
На афіцыйным сайце Салігорскага 

райвыканкаму апублікавана рашэнь-
не аб вызначэньні месцаў, забароне-
ных для пікетаваньня з мэтай збору 
подпісаў па вылучэньню кандыдатаў 
у Прэзідэнты. У спіс забароненых 
месцаў патрапілі цэнтральныя плош-
чы Салігорску, гарадзкіх пасёлкаў Ста-
робін і Чырвоная Слабада. Таксама 
пікеты па збору подпісаў забаронены 
на адлегласьці 50 метраў ад будынкаў 
мясцовых выканаўчых, прадстаўнічых 
і распарадчых органаў, суда, праку-
ратуры, тэрыторыяў арганізацыяў, 
якія забясьпечваюць абароназдоль-
насьць, бясьпеку дзяржавы і жыць-
цядзейнасьць насельніцтва, сярод якіх 
прадпрыемствы грамадзкага транс-
парту, вода-, цепла- і энэргазабесьпя-
чэньня, бальніцы, паліклінікі, дзіцячыя 
дашкольныя ўстановы, установы 
адукацыі, фізічнай культуры і спорту. 
Акрамя публікацыі на сайце выканка-
му рашэньне надрукаванае ў раённай 
газеце "Шахцёр".

Магілёў
Магілёўскі гарадзкі выканаўчы 

камітэт вызначыў спіс месцаў, дзе за-
баронена пікетаваньне з мэтай збору 
подпісаў выбаршчыкаў за вылучэнь-
не кандыдатаў у Прэзідэнты.  Павод-
ле словаў прадстаўнікоў гарвыкан-
каму, такое рашэньне прынята з мэ-
тай забясьпечыць грамадзкі парадак 
і бясьпеку грамадзянаў на вуліцах, 
плошчах і іншых грамадзкіх месцах 
падчас выбараў. У спіс, дзе забаро-
нена пікетаваньне, патрапіла цэн-
тральная плошча гораду – плошча 
Леніна. Акрамя гэтага, не дазваляец-
ца пікетаваньне на адлегласьці менш 
чым 200 метраў ад падземных пеша-
ходных пераходаў і на адлегласьці 
менш чым 50 метраў ад будынкаў 
прадстаўнічых, выканаўчых і распа-
радчых органаў, судоў і органаў пра-
куратуры, тэрыторыях арганізацыяў, 
якія забясьпечваюць абароназдоль-
насьць, бясьпеку дзяржавы і жыцьця-
дзейнасьць насельніцтва. У гэты сьпіс 
патрапілі: грамадзкі транспарт, прад-
прыемствы вода,- цепла- і энэргаза-
бесьпячэньня, бальніцы, паліклінікі, 
дзіцячыя дашкольныя і агульнаадука-
цыйныя ўстановы.

Баранавічы
Баранавіцкі гарвыканкам прыняў 

рашэньне ад 24.09.2010 году № 2976, у 
якім вызначыў спіс месцаў, дзе нельга 
будзе зьбіраць подпісы за вылучэньне 
кандыдатаў у прэзідэнты. Мясцовыя 
праваабаронцы Сяргей Гоўша, Карней 
Пятровіч і Віктар Сырыца накіравалі 
заяву ў гарвыканкам і прапанаваліі 
гарадзкой уладзе перагледзець сьпіс 

месцаў для збору подпісаў у бок 
павелічэньня і зрабіць новае рашэнь-
не больш ліберальным. Правааба-
ронцы заклікалі прадстаўнікоў улады 
прыняць усе неабходныя захады дзе-
ля таго, каб права грамадзянаў сва-
бодна выбіраць было рэалізавана на 
тэрыторыі гораду ў поўным аб'ёме.

 
Гродна 
Гарадзенскі выканаўчы камітэт сва-

ёй адмысловай пастановай вызначыў 
месцы, у якіх забаронена зьбіраць 
под пісы за патэнцыйных кандыдатаў 
у прэзідэнты. Ніякіх нечаканасьцяў 
пры тым не здарылася. Фактычна 
зноў забаронена зьбіраць подпісы ва 
ўсіх людных месцах. Так, Гарадзенскі 
гарвыканкам спасылаецца на сваё ж 
рашэньне ад 25 кастрычніка 1999 г. 
№ 873 "О некоторых мерах по преду-
преждению чрезвычайных происше-
ствий при проведении массовых ме-
роприятий". Паводле гэтага рашэнь-
ня ў пералік забароненых месцаў ува-
ходзяць практычна ўсе цэнтральныя 
людныя пляцоўкі. Такім чынам права 
на збор подпісаў у форме пікету, якое 
гарантуе выбарчае заканадаўства, 
паўнацэнна рэалізаваць немагчыма.

Гомель
Гомельскі гарвыканкам 22 верась-

ня прыняў рашэньне № 1189, якім 
вызначыў у горадзе месцы, забароне-
ныя для пікетаў з мэтай збору подпісаў 
выбаршчыкаў. Спасылаючыся на ар-
тыкул 61 Выбарчага кодэксу, гарвыкан-
кам забараніў пікеты па збору подпісаў 
па вылучэньню кандыдатаў "на аб'ектах 
аўтамабільнага, чыгунач нага і водна-
га транспарту, на адлегласьці менш за 
50 метраў ад падземных пешаходных 
пераходаў, будынкаў і ў памяшкань нях 
тэлерадыёцэнтру, мясцовых прадстаў-
ні чых, выканаўчых органаў, судоў, праку-
ратуры, тэрыторыяў арганізацыяў, якія 
забясьпечваюць абароназдольнасьць, 
бясьпеку дзяржавы, а таксама  жыць-
цядзейнасьць насельніцтва – грамадзкі 
транспарт, вада-, цяпло- і энэргазабесь-
пячэньня, бальніцы, паліклінікі, дзіцячыя 
дашкольныя ўста новы, школы і гімназіі". 
Пераважная боль шасьць райвы канка-
маў Гомельскай вобласьці таксама напі-
сала ў сваіх рашэньнях пра забарону пі-
кетаў па збору подпісаў за кандыдатаў 
на адлегласьці менш 50 метраў ад шко-
лаў, бальніцаў, пракуратуры, суда і жыць-
цёва важных аб'ектаў. Але такога  аб-
межаваньня падалося мала, і тады вы-
канкамы пайшлі далей: папросту заба-
ранілі пікетаваць "у месцах, дзе функ-
цыянаваньне пікетаў будзе чыніць пе-
рашкоды дзейнасьці прадпрыемстваў, 
арганізацыяў, установаў ці несьці 
небясьпеку для жыцьця і здароўя 
ўдзельнікаў пікетаў".

–  Галіна Георгіеўна, Вы пры-
сут нічалі на сумесным пасе джань ні 
Менгарсавету і Менгар выканкаму і 
бачылі, як фармуюцца камісіі. Калі 
ласка, распа вядзіце крыху, як гэтае 
паседжаньне адбывалася?

– Гэтае паседжаньне адбыва-
лася вельмі арганізавана. Сябры 
камісіі, якія павінны былі прымаць 
рашэньне, атрымалі матэрыялы, у 
якіх было паказана, хто ёсьць хто, 
хто куды вылучаны, куды прапануец-
ца. Спачатку дакладчык паведаміў, 
колькі кандыдатураў было вылуча-
на ў склад камісіі, колькі чалавек трэ-
ба ў кожную камісію. Потым некалькі 
прысутных выступілі, сказалі, што 
прагледзелі матэрыялы і пагаджаюц-
ца з тым, што прапанавана. Пачалося 
зачытваньне ўсіх сяброў, уключаных у 
склад гарадзкой камісіі, і галасавань-
не па кожным. Потым ўсе раённыя 
камісіі ў алфавітным парадку пачалі 
абвяшчаць… Чыталі прозьвішчы 
тых, каго вылучылі, паведамлялі, ад 
якой арганізацыі. І галасаваньне ад-
былося. Але зьвяртае на сябе ўвагу 
вось што.  Напрыклад, Менская га-
радзкая камісія, як і на мясцовых вы-
барах, сфармавана цалкам з лю-
дзей, якія зьяўляюцца сябрамі нейкіх 
грамадзкіх аб’яднаньняў ці партыяў. У 
прыватнасьці, чатыры сябры партыяў 
у гарадзкой выбарчай камісіі, дзьве з 
якіх – КПБ і партыя БНФ… Але нельга 
не зьвярнуць увагу на тое, што боль-
шасьць сяброў камісіі – прадстаўнікі 
"Чырвонага Крыжа", беларускага 
Фонда міру, Саюзу жанчын, воінаў-
афганцаў, шматдзетных сем’яў, праф-
саюзу работнікаў дзяржустановаў, "Бе-
лай Русі". Сустракаюцца людзі, вы-
лучаныя шляхам збору подпісаў ад 
працоўных калектываў. Прадстаўнікоў 
апазіцыйных партыяў на гэты раз у 
камісіях вельмі мала – толькі ў скла-
дзе менскай гарадзкой камісіі тры 
чалавекі. Гэта спадар Хадыка Юры 
Віктаравіч ад грамадзкага аб’яднаньня 
БНФ "Адраджэньне", я – ад партыі 
БНФ і спадар Сігаеў ад Грамады. Вось 
гэтыя тры чалавекі ад апазіцыйных 
партыяў. Што датычыцца раённых 
камісіяў, дык толькі ў Кастрычніцкім 
раёне ёсьць прадстаўнік партыі БНФ 
– Юрась Пальчэўскі. 

Гэта адбываецца не таму, што пар-
тыі не вылучалі прадстаўнікоў, не таму, 
што партыі ня хочуць гэтага рабіць ці 
няма каго вылучаць, а таму, што ў нас 
такое дзеючае заканадаўства. Спа-
чатку скасавалі рэгістрацыю струк-
тураў шмат якіх палітычных партыяў, 
а цяпер у Выбарчым кодэксе ёсьць 
патрабаваньне, каб вылучэньне ў ра-
ённыя камісіі адбывалася раённай 

Галіна СЯМДЗЯНАВА:

"Ілюзіяў быць не павінна"

арганізацыяй партыі. І атрымліваецца, 
што раённая арганізацыя партыі дэ-
факта існуе, а дэ-юрэ яе няма, бо 
няма рэгістрацыі. Значыцца, гэтая 
структура ня мае права вылучаць у 
камісію, маюць права вылучаць толькі 
зарэгістраваныя структуры. А зарэ-
гістраваных структураў у партыяў за-
сталося няшмат. Таму мы бачым такую 
карціну, пра гэта казала і Ярмошына, 
што партыі неактыўныя. Спачатку трэ-
ба зрабіць людзкае заканадаўства, а 
потым будуць партыі актыўныя. 

З усіх вылучаных прадстаўнікоў ва 
ўсе раённыя камісіі не ўключылі толькі 
пяць чалавек, і самае сьмешнае – з 
гэтых пяці двое зьяўляюцца даволі 
буйнымі палітычнымі фігурамі. Адзін 
з іх – у Цэнтральным раёне, Вінцук 
Вячорка. Гэта вядомая асоба: былы 
старшыня Партыі БНФ, чалавек, які 
мае велізарны досьвед партыйнай 
працы. Яго не ўключылі, ён вылучаўся 
ад партыі. І другі прадстаўнік – спа-
дар Пётр Садоўскі, вылучаны шля-
хам збору подпісаў у Ленінскім раёне, 
дзе ў нас няма зарэгістраванай струк-
туры. Гэта і дэпутат Вярхоўнага Са-
вету 12 скліканьня, і першы амбаса-
дар Беларусі ў Нямеччыне. Гэта вя-
домая асоба, але і яго не ўключылі. 
Такім чынам, з пяці няўключаных у 
камісіі прадстаўнікоў – два чалавекі ад 
апазіцыі, ну і яшчэ ад нейкіх грамадзкіх 
арганізацыяў невядомыя людзі. Вось 
гэта зьдзіўляе, вядома, што пяць чала-
век не ўключылі, і сярод іх – дзьве такія 
вядомыя асобы, якія павінны быць у 
раённых камісіях. 

– А падчас паседжаньня канды-
датуры абмяркоўваліся?

– Не. Кандыдатуры не абмяркоў-
валіся. Рашэньне прымалася тымі, 
хто сядзяць за сталом – сябрамі прэзі-
дыуму і выканкаму. У іх гэта ўсё (друка-
ваныя матэрыялы з інфармацыяй пра 
вылучаных) ёсьць, я бачыла, як яны іх 
лісталі, вывучалі і бачылі... У нас, тых, 
хто быў запрошаны, такіх папераў не 
было. Не абмяркоўваліся… Таму як 
адбывалася гэта вылучэньне – можна 
толькі здагадвацца. Патлумачылі, што 
ў камісію трэба максімальная коль-
касьць людзей – 13, а ў трох раёнах 
– Ленінскім, Цэнтральным і Савецкім 
– вылучылі  па 14 чалавек. І сказалі, 
што быццам бы таго, хто падаў даку-
менты апошнім, не ўключылі. То бок 
атрымліваецца, што Садоўскі быў 
апошнім у Ленінскім  раёне, Вячорка 
– апошнім… Карацей, па такой прык-
меце быццам бы складалі камісію. Але 
гэта дзіўна. Іншы раз людзі вылуча-
юць, абы закрыць гэтае месца. А трэба 
ўсё ж такі не фармальна падыходзіць, 
а глядзець, наколькі чалавек здоль-

ны працаваць у гэтай камісіі. Ну вось: 
гэта зноўку штрых да партрэту на-
шай улады. 

– Тая сістэма вылучэньня прад -
стаўнікоў грамадзкіх і палі тыч-
ных арганізацыяў у выбарчыя ка-
місіі, пра якую Вы нам распавялі, 
зьяўляецца новаўвядзеньнем у па-
раў наньні з папярэднімі выбар чымі 
кампаніямі?

– Так. На мясцовыя выбары Мен-
ская гарадзкая арганізацыя партыі вы-
лучала прадстаўнікоў ва ўсе камісіі, па-
чынаючы ад гарадзкой да дзевяці ра-
ённых. А цяпер раённыя арганізацыі 
павінны вылучаць у раённыя камісіі. 

– Што яшчэ новага было для 
Вас гэтым разам?

– Ведаеце, новага нічога не бы-
ло, бо я пачула, калі называліся 
прозьвішчы людзей – такія знаёмыя 
прозьвішчы (паколькі я мінулы раз 
зай малася мясцовымі выбарамі). Маг-
чыма, адзін-два чалавекі з трынаццаці 
сяброў камісіі заменены, а астатнія 
– шчыльнымі радамі ідуць правера-
ныя ўжо "змагары"... А наконт новых 
твараў – трэба праверыць, хто яны. 
Бо ёсьць такая "мода": на адны вы-
бары вылучаюць чалавека ад "Чыр-
вонага Крыжа", на наступныя таго ж – 
ад Саюзу жанчын, ці ад "Белай Русі", 
ці… Карацей, вось такая замена. Калі 
ўважліва паглядзець, то ў некаторых 
месцах, магчыма, увогуле бяз зьменаў 
гэтыя камісіі. У большасьці зьмены, 
вядома, ёсьць, але яны не лёсанос-
ныя, так скажам. Нават тое, што нас 
тры чалавекі ў гарадзкой камісіі… 
Раней было ў гарадзкой камісіі два 
прадстаўнікі апазіцыі – спадары Вазь-
няк і Альфер. Цяпер нас ажно тры, але 
я хачу сказаць, што ілюзіяў быць не 
павінна. Мы можам адстойваць свае 
меркаваньні, мы можам казаць усё, 
што думаем, і яны будуць нам ківаць 
галовамі, але калі дойдзе да галаса-
ваньня, то дзесяць супраць трох – 
большасьць ня наша. Але ў нас будзе  
магчымасьць пісаць і дакладаць да 
пратакола паседжаньняў сваё асоб-
нае меркаваньне, а паколькі – магу 
сказаць за сябе і Хадыку – мы ня тыя 
асобы, якія будуць маўчаць, то прад-
бачу, што будзе цікава.

У склад Менскай гарадзкой камісіі, якая была сфармаваная 28 верасьня, 
прайшлі 3 прадстаўнікі ад апазіцыі – старшыня сталічнай 
арганізацыі БСДП (Грамада) Аляксей Сігаеў, сябра Сойму Партыі БНФ 
Юры Хадыка і старшыня Рэвізійнай камісіі Партыі БНФ 
Галіна Сямдзянава. Спадарыня Сямдзянава распавяла, як адбывалася 
паседжаньне па фармаваньні гарадзкой і раённых камісіяў, 
і падзялілася асабістымі ўражаньнямі ад яго.

Галіна СЯМДЗЯНАВА.

Палата прадстаўнікоў Нацыя-
нальнага Сходу Рэспублікі Беларусь 
вызначыла дату правядзеньня чарго-
вых выбараў Прэзідэнта – 19 сьнежня 
2010 г. Паводле арт. 81 Канстытуцыі 
Беларусі, Прэзідэнт абіраецца на 
пяць гадоў  непасрэдна народам на 
падставе ўсеагульнага, свабоднага, 
роўнага і прамога выбарчага права 
пры таемным галасаваньні. 

Выбары Прэзідэнта зьяўляюцца 
значнай падзеяй у грамадзка-палі-
тычным жыцьці краіны і традыцый-
на выклікаюць вялікую цікавасьць з 
боку суб’ектаў палітычнага працэ-
су, прадстаўнікоў грамадзянскай су-
поль насьці і грамадзянаў Беларусі. 
Таксама выбары кіраўніка дзяржа-
вы заўсёды зьяўляюцца значным эк-
заменам па дэмакратыі для уладаў 
Беларусі, уплываюць на імідж нашай 
краіны ў сьвеце. 

Улічваючы важнасьць выбараў 
Прэзідэнта, мы, прадстаўнікі бе-
ларускіх праваабарончых ар га-
нізацыяў, "Беларускага Хель сінскага 
Камітэту" і Праваабарончага цэн-
тру "Вясна", абвяшчаем аб пачатку 

Дзяржаўныя друкаваныя выданьні 
напярэдадні выбараў успомнілі пра 
праграму Каліноўскага. Яна пача-
ла дзейнічаць якраз пасьля мінулых 
прэзідэнцкіх выбараў, калі многія сту-
дэнты былі адлічаны з ВНУ за ўдзел у 
"Плошчы-2006". Відавочна, што ўла-
да не выключае такога разьвіцьця 
падзеяў – масавых пратэстаў, і пад-
час будучых прэзідэнцкіх выбараў, 
тым больш – некаторыя патэнцый-
ныя кандыдаты заяўлялі, што маюць 
намер, пры магчымай фальсіфікацыі 
выбараў, адстойваць сваю перамогу 
на плошчы. Напэўна, менавіта з гэ-
тым зьвязаны артыкулы пра прагра-
му Каліноўскага, якія зьявіліся ў газе-
це "Рэспубліка" і рагачоўскай раёнцы 
"Свабоднае слова". Агульны мэсэдж 
артыкулу ў рагачоўскай газеце такі: 
"Ня верце апазіцыі, калі вас адлічаць, 
то ніхто вам не дапаможа".

"Свабоднае слова" піша, што сту-
дэнты, якія паехалі вучыцца ў Поль-
шчу па праграме Каліноўскага, "з мно-
ства адукацыйных праграмаў выбралі 
тую, якая можа і ведаў ня даць, і на 
кар'еры паставіць "вялікую тлустую 
пляму". Саму праграму аўтар арты кулу 
называе "маштабным праектам, на-
кіраваным на тое, каб уцягнуць больш 
беларускай моладзі ў дэструктыўныя 
палітызаваныя групоўкі". У артыкуле 
нават прыво дзяць словы ананімнага 
былога "каліноўца", які апісвае жахі 
навучаньня ў Польшчы, сярод якіх 
– навучаньне на польскай мове, не-
запатрабаваныя сьпецыяльнасьці, 

Кандыдатуры 
назіральнікаў 
"завісьлі" 
ў выканкамаўскіх 
кабінетах
 
Прадстаўнікі БХК па Гарадзен-

скай вобласьці Раман Юргель і Сьвят-
лана Рудкоўская яшчэ 17 верасьня  
зарэгістравалі свае накіраваньні ад 
РПГА "БХК" у абласным і га радз -
кім выкан камах па вылучэньні назі-
ральнікамі на сумесныя пасе джаньні 
Прэзідыумаў Гарадзенскіх абласно-
га і гарадзкога выканкамаў і Саветаў 
дэпутатаў па фармаваньні адпавед ных 
тэрытарыяльных выбарчых камісіяў 
па выбарах Прэзідэнта Рэспублікі Бе-
ларусь.

21 верасьня Раман Юргель па-
тэлефанаваў ў Гарадзенскі абл вы-
канкам і запытаў кіраўніка кан цылярыі 
пра допуск на паседжаньне, месца і 
час яго правядзеньня. Яму адказалі, 
што накіраваньне яшчэ знаходзіцца 
на разглядзе ў Сямёна Шапіры, стар-
шыні Гарадзенскага аблвыканкаму. 
Пасьля гэтага праваабаронца патэ-
лефанаваў ў Гарадзенскі гарвыкан-
кам – у канцылярыі яму паведамілі, 
што два накіраваньні ад БХК знахо-
дзяцца на разглядзе ў Сяргея Дубаўца, 
начальніка аддзелу ідэалагічнай пра-
цы Гарадзенскага гарвыканкаму.

Такі доўгі і пільны разгляд накі ра-
ваньняў ад грамадзкага аб’яднаньня 
ня можа заставацца па-за ўвагай 
праваабаронцаў. Бо выпадак, калі 
назіральнікі ня будуць запрошаныя 
на паседжаньні па фармаваньні тэ-
рытарыяльных выбарчых камісіяў, 
можна расцэньваць як стварэнь-
не перашкодаў для незалежнага на-
зіраньня ўжо на пачатковым этапе.

кампаніі "Праваабаронцы за свабод-
ныя выбары".

Мэтай кампаніі зьяўляецца пра-
вядзеньне назіраньня за выбарамі 
Прэзідэнта Рэспублікі Беларусь, ацэн -
ка выбарчага працэсу з пункту гле-
джаньня беларускага выбарчага за-
канадаўства і міжнародных стан дартаў 
свабодных і дэмакратычных выбараў, 
інфармаваньне пра нашы высновы бе-
ларускай грамадзкасьці і міжнароднай 
суполь насьці. 

Назіраньне за выбарамі Прэзі-
дэнта ў межах кампаніі "Правааба-
ронцы за свабодныя выбары" будзе  
ажыцьцяўляцца сіламі сяброў на-
шых арганізацыяў у строгай ад па-
веднасьці з дзеючым нацыянальным 
заканадаўствам.

Доўгатэрміновае назіраньне за ўсі-
мі этапамі выбарчага працэсу будзе  
ажыць  цяўляцца 80 назі ральнікамі, якія   
разь меркаваны па ўсёй тэрыторыі краі -
ны.  Доўгатэрміновыя назіральнікі бу -
дуць зарэгістраваны ў тэрытарыяльных  
камісіях па правядзеньні выбараў Прэзі-
дэнта (раённых, гарадзкіх, абласных).

За правядзеньнем галасавань-

ня на выбарчых участках з пачат-
ку датэрміновага галасаваньня і да 
падліку галасоў будуць назіраць 600 
кароткатэрміновых назіральнікаў 
на 300 выбарчых участках па ўсёй 
тэрыторыі краіны. Асаблівую ўвагу 
назіральнікі будуць удзяляць яўцы 
выбаршчыкаў. 

Кампанія "Правабаронцы за сва-
бодныя выбары" зьяўляецца незалеж-
най і палітычна незаангажаванай. Мы 
не прадстаўлем палітычныя партыі, 
а таксама якіх-небудзь палітычных 
дзеячаў, у тым ліку заявіўшых аб 
сваім намеры ўдзельнічаць у выбарах 
у якасьці кандыдатаў у Прэзідэнты 
Рэспублікі Беларусь. Увесь выбар-
чы працэс будзе ацэньвацца намі 
максімальна непрадузята, сыход-
зячы выключна з прынцыпаў сва-
бодных, дэмакратычных і празры-
стых выбараў, пры якіх народ на-
шай краніны можа ў поўнай меры 
рэалізаваць сваё канстытуцыйнае 
права на ўдзел у кіраваньні сваёй 
краінай і выбар кіраўніка дзяржавы.

Менск, 16 верасьня 2010 г.

Правабаронцы за свабодныя выбары 
Заява праваабаронцаў з нагоды пачатку кампаніі па маніторынгу выбараў
Прэзідэнта Рэспублікі Беларусь

Дзяржпрапаганда напярэдадні 
выбараў палохае моладзь

па якіх прапаноўваюць вучыцца. "Да 
таго ж толькі адзінак пакідаюць вучыц-
ца ў Варшаве, беларускіх студэнтаў 
накіроўваюць "захапляцца краявідамі 
Бяла-Падляскі і іншых правінцыйных 
мястэчкаў". Можам толькі дадаць, 
што Бяла-Падляска насамрэч не такі 
ўжо і правінцыйны горад, прынамсі, 
лепшы за чарнобыльскія райцэн-
тры Гомельскай вобласьці, куды пад 
прымусам едуць нашыя студэнты па 
размеркаваньні. Ананімны "каліновец", 
калі ён існуе ў рэчаіснасьці, дадае, 
што заняткі для студэнтаў у Польшчы 
зводзяцца да падрыхтоўкі да ўдзелу ў 
вулічных акцыях пратэсту.

Аўтар намякае, што нашых сту-
дэнтаў "там" выкарыстоўваюць у сваіх 
інтарэсах замежныя сьпецслужбы. 
І, як вынік усяго благога ў Польшчы 
– "п'янкі-гулянкі, наркотыкі, бойкі", а 
потым – адлічэньне і вяртаньне на 
Радзіму. "Аднак тут у іх узьнікнуць 
складанасьці пры працаўладкаваньні 
– не ўсе дыпломы каціруюцца ў Бела-
русі", – папярэджвае аўтар артыкулу.

Дарэчы, Гомельскі дзяржаўны 
ўніверсітэт таксама заклапочаны 
тым, каб актыўнасьць студэнтаў 
бына накіравана ў патрэбны дзяр-
жаве бок, таму ў "Кодэксе гонару 
студэнтаў" запісана, што, згодна з ар-
тыкулам №11, студэнт "не дапускае 
распаўсюджваньня інфармацыі анты-
грамадзкага зьместу, накіраванай на 
дэстабілізацыю правапарадку, ня 
ўдзельнічае ў несанкцыянаваных 
мінтынгах і акцыях".

У Дзень салідарнасьці, 16 ве-
расьня, актывісты апазіцыі заявілі, 
што будуць праводзіць штодзён-
ныя акцыі да тае пары, пакуль 
помнік архітэктуры XVII стагодзьдзя 
– кляштар бернардынцаў з касьцё-
лам Сьвятога Язэпа – ня будзе ад-
дадзены ў распараджэньне вернікаў. 
Гэты дзень завяршыўся масавымі 
затрыманьнямі.

Чарговы дзень салідарнасьці 
ў Менску адзначыўся масавымі 
затраманьнямі. 17 верасьня мес-
ца збору каля сабора Сьвятога 
Язэпа было загадзя нашпігаванае 
пераапранутымі супрацоўнікамі 
міліцыі, падагнаная тэхніка. На па-
дыходзе да сабора пачаліся за-
трыманьні. Усяго ў Цэнтральны 
РУУС Менску было дастаўлена 
каля дваццаці актывістаў розных 
грамадзкіх рухаў, у тым ліку і з 
кампаніі "Гавары праўду". Сярод 
затрыманых Зьміцер Дашкевіч, 
Вячаслаў Сіўчык, Уладзімір Яро-
менак, Мікола Дземідзенка, Аляк-
сандр Баразенка, Антон Койпіш, Ва-
лер Саковіч, Барыс Пратасаў, Пётр 
Паўлаў, Алег Кероль, Аляксей Букач, 
Зьміцер Курачкін, Зьміцер Нікіцін, 
Міхаіл Мікуліч, Аляксей Марозаў, Ігар 
Максіменка. У Цэнтральным РУУСе 
да некаторых з затрыманых прымя-
нялася фізічная сіла. Затрыманых 
адпусьцілі ў той жа дзень без скла-
даньня пратаколаў. Між тым некалькі 
дзясяткаў чалавек здолелі правесьці 
акцыю салідарнасьці са зьніклымі. У 
прыватнасьці на мітынгу каля царквы 
выступілі Павел Севярынец, Віталь 
Рымашэўскі, Франак Вячорка.

20 верасьня каля будынку кась цё-
ла, а 18 гадзіне, адбылася штодзён-
ная малітва, якую ладзяць з 2005 году 
вернікі рымска-ката ліцкай парафіі 
Сьвятога Язэпа. А 19.00 за сто мет-
раў ад касьцёла былі затрыманыя 
асноўныя арганізатары і ўдзельнікі 
вечаровай акцыі: Павел Севярынец, 
Зьміцер Дашкевіч, Наста Палажан-
ка, Мікалай Дземідзенка, Уладзімір 
Яроменак, Ганна Шаруба, Уладзімір 
Дзявятка, Эдуард Лобаў. Падчас 
затрыманьня, супрацоўнікі міліцыі 
паводзілі сябе груба. Сустаршыні 
БХД Паўлу Севярынцу да крыві 
разьбілі нос. 

Затрыманых накіравалі ў цэн-
тральны РУУС. Неўзабаве да іх 
дада ліся Зьміцер Ясевіч, Яўген Аф-
нагель, Паліна Кур’яновіч, Мікалай 
Бамбіза, якіх спынілі непадалёк ад 
станцыі метро "Няміга". Праз дзьве 
гадзіны ўсіх актывістаў адпусьцілі 
без складаньня пратаколаў. За-
трыманыя зьбіраюцца абскардзіць 
зьбіцьцё і гвалтоўныя дзеяньні з 
боку міліцыі.

"Затрыманьне Паўла Севярын-

ца і Зьмітра Дашкевіча не азна-
чае, што мерапрыемства не адбуд-
зецца", – зазначыла каля будын-
ку касьцёла актывістка БХД Ірына 
Губская. Дзяўчына самастойна пра-
вяла віктарыну ды ўзна гародзіла 
пераможцаў кніжкамі і дыскамі 
хрысьціянскай тэматыкі.

Выказаць салідарнасьць з удзель-
нікамі малітвы падышоў айцец Бела-
рускай Аўтакефальнай Праваслаўнай 
Царквы Леанід Акаловіч. "Гэты бу-
дынак зьяўляецца нацыянальнай 
каштоўнасьцю. Вы не прэтэндуеце 
на чужое, на цэрквы, якія тут будава-
ла расійская праваслаўная царква, 
вы адстойваеце сваё, – заявіў айцец 
Леанід. – Няхай Гасподзь Бог дапамо-
жа вам і храм будзе функцыянаваць па 
сваім прызначэньні".

Маладая музыка Надзея на індый-
скім, дзіўным для беларусаў інст ру-
менце – сітар выканала "Купалін ку" ды 
іншыя музычныя кампазіцыі.

 
Без затрыманьняў удалося пра-

весь ці 22 верасьня акцыю за вяр-
таньне вернікам касьцёла сьвятога 
Язэпа ў Менску. Нягледзячы на тое, 
што напя рэдадні былі затрыманы 
каля 10 удзельнікаў пікетаваньня на 
чале з сустаршынямі аргкамітэту па 
ства рэньні Беларускай хрысьціянска-
дэма кратычнай партыі (БХД) Паўлам 
Севярынцам і Віталем Рымашэўскім, 
працяг акцыі сабраў каля 25 чалавек. 
Падтрымаць вернікаў прыйшла так-
сама вядомая бардаўская сьпявачка 
Тацьцяна Беланогая, якая правяла 
свой канцэрт на прыступках касьцё-
лу. Такім чынам, БХД ужо сёмы дзень 
пікетуе будынак былога храму, у якім 
цяпер месьціцца архіў, а неўзабаве 
ўлады плануюць зрабіць гатэль. 

Паводле словаў Віталя Рыма-
шэўскага, вылучанага прэтэндэн-
там ў кандыдаты на прэзідэнцкую 
пасаду ад БХД, магчымыя далей-
шыя затрыманьні не перашко дзяць 

яму падаць дакументы ў ЦВК на 
рэгістрацыю ініцыятыўнай групы. 
"Калі баяцца затрыманьняў, на-
вошта ісьці на выбары? Сканда-
лы з маім удзелам толькі зробяць 
горш уладам. Учора ў машыне 
мяне спрабавалі зьбіваць, нават 
пагражалі зламаць руку… Але калі 
пачулі маё прозьвішча і прозьвішча 
Севярынца, то спынілі гэты гвалт", 
– распавёў В. Рымашэўскі. "Настаў 
час быць сьмелымі", – дадаў ён.

Тэрмін правядзеньня акцыяў пра-
тэсту ля касьцёла Сьвятога Язэпа і 
кляштара бенедыктынцаў пакуль не 
вызначаны. Як заявіў другі кіраўнік 
хрысьціянскіх дэмакратаў Павел Се-
вярынец, БХД мае намер пікетаваць 
будынак касьцёла "да перамогі, калі 
будзе фізічная магчымасьць". 

Нагадаем, што з 16 верась-
ня ў Менску праходзяць штодзён-
ныя акцыі ў абарону кляштара 
бернардынцаў з касьцёлам Сьвя-
тога Язэпа. Грамадзкія актывісты 
і вернікі зьбіраюцца пад сьценамі 
зачыненай сьвятыні штодня а 19 
гадзіне. Нягледзячы на намаганьні 
грамадзкасьці і хрысьціянаў, ула-
ды не вяртаюць вернікам сьвятыню, 
разьмешчаную ў цэнтры сталіцы. 

7 жніўня 2001 году на касьцёл 
Сьвятога Язэпа быў зарэгістраваны 
рымска-каталіцкі прыход, а ў пачат-
ку 2007 году ваенная камендатура 
вызваліла памяшканьні кляштара. 
У касьцёле разьмяшчаюцца фонды 
двух дзяржаўных архіваў. 

На працягу апошніх пяці гадоў 
вернікі штодня моляцца пад сьце-
намі сьвятыні, у дзяржструктуры 
накіраваны дзясяткі зваротаў. У 
2007 годзе хрысьціянскія актывісты 
сабралі больш за 30 тысячаў под-
пісаў пад зваротам з просьбай вяр-
нуць кляштар, але становішча не 
зьмянілася. Вясной пачалася рэкан-
струкцыя будынкаў кляштара пад га-
тэльны комплекс.

Не аддадзім сьвятыню...
Абарона касьцёла Сьвятога Язэпа працягваецца 

